
EH Bildu talde politikoa
Grupo político EH Bildu
Ijentea, 1 - 20003 Donostia
 Tel. 943481027  eh_bildu@donostia.eus-– www.donostia.  ehbildu.  eus   -

KONTROL MOZIOA

Donostiako larrialdi klimatikoaren adierazpenari lotutako ekintza proposamena dela eta

Garbiñe  Alkiza  Lopez  de  Samaniego  EH  BILDU  udal  taldeko  zinegotziak,  Udalbatzaren  Organo

Araudiko  98.  artikulua oinarri,  mozio hau aurkezten du,  Udalbatzan azter  dadin.  Mozioa 2023ko

otsailaren 13an Lurralde Garapen eta Planifikazio Batzordean aztertutako interpelazioaren ondorioa

da.

JUSTIFIKAZIOA

2020ko martxoaren 20an, Udal Gobernuak Larrialdi Klimatikoaren Adierazpena argitaratu zuen. 

Adierazpenaren arabera, Larrialdi Klimatiko egoera deklaratu izanak konpromiso politiko erreal eta 

lotesle batzuk betetzea derrigortzen du, «oraingoak baino askoz ere asmo handiagokoak», baita 

krisiari aurre egiteko beharrezko bitartekoak jartzea ere.  Proposamen horretan, hainbat ekintza 

proposatzen ziren atalka banatuta, larrialdi klimatikoari aurre egiteko gure hirian.

Larrialdi Klimatikoaren Adierazpena publiko egin zenetik ia hiru urte joan direnean, bertan 

adierazitako neurri asko oraindik ere ezarri gabe daude, eta ez dute ez aurrekonturik ez kronograma 

zehatzik.  

Mugikortasunari dagokionez, mugikortasuna da Donostian gertatzen diren emisioen arduradun 

nagusia, orotara jasotako emisio guztien % 41 suposatzen du, eta emisio horien arduradun nagusia 

ibilgailu pribatua da. Ekintza planean jasota dagoen arren, Udal Gobernuak ez du behar besteko 

inbertsiorik egin gure hirian oinezko eta bizikletek lehentasuna izan dezaten.

Energia atalari dagokionez, datu orokorrek diote hiri kontsumoak munduko batez besteko energia 

kontsumoaren % 70 gainditzen duela. Energiaren kontsumoa da berotegi-efektuko gas gehien 

sortzen duena eta gure energia-kontsumoaren % 80 baino gehiago jatorri fosileko erregaien mende 

dago. Azken urteetan energia berriztagarria sortzen duten hainbat azpiegitura instalatu dira 

Donostian, baina hala ere, hirian urtero kontsumitzen den elektrizitate eta gasaren kontsumoa 

erreferentzia modura hartuta, berriztagarrien ekoizpenak % 0,9 soilik hartuko luke. Hortaz, alor 

honetan ere Udal Gobernuak egin duena ez da nahikoa izan.

Lurraldeari dagokionez, ekintza planak ere hau jasotzen du: “Lurralde berrien okupazioa murriztea 

eta 2010eko Plan Orokorrean urbanizagarri gisa sailkatutako lurzoru batzuk egikaritzeari uko egitea. 

Aldaketa klimatikoaren, krisi klimatikora egokitzearen eta isuriak murriztearen helburuak sartzea Hiri 

Antolamenduko Plan Orokor berrian.”  Azken datuen arabera, 2019an Donostiako lur 

artifizializatuaren azalerak udal-azaleraren % 43,39 hartzen zuen. Donostiako Klima 2050 Ekintza 

Planean jasota dago muga hori 2020an jarri behar zela; hots, 2020tik aurrera ezingo zela lur gehiago 

artifizializatu. Baina ez dirudi Udal Gobernuak hori betetzeko asmoa duenik: Antondegirekin egin 

nahi dutena ikusi baino ez dago eta.

Ekonomia zirkularra atala ere jasotzen da ekintza planean, eta bertan esaten da “ 2025ean zaborren 

gaikako bilketa % 64 izatera iritsiko dela. Auzo guztietara zabaltzea edukiontzi jartze plana. Txartela 

jartzea errefusaren edukiontzia irekitzeko ere.” Hondakinen gaiari dagokionez, kontua ez da Udal 

Gobernuak gutxi egin duela: ezer ere ez duela egin esaten ausartuko ginateke. Cristina Enea 

Fundazioaren datuak hartuta, 2021ean gaika bildutako hondakinen ehunekoak behera egin zuela 

irakur baitezakegu, 2020rekin alderatuta (material guztiaren % 41,77 baino ez da jaso). Eta gainera, 

agintaldi osoan, Udal Gobernuak ez du errefus edukiontzia irekitzeko txartela jartzeko inongo 

saiakerarik egin.

Azkenik, ekintza planean jasotzen diren beste alorrei dagokienez, oraindik ere ez da inolako jarraipen 

mahairik ez sarerik sortu. Atal berean aipatzen diren bestelako ekintza batzuei buruz, hala nola, 

“emisioak kalkulatzeko tresna garden eta arin bat jartzea martxan”, “udalerriko enpresek eta 

ikastetxeek klima-aldaketari buruzko barne-planak izatea sustatzea”, eta “ klima-aldaketari eragiten 

dioten udal-eskumeneko faktore eta jarduera guztien diagnostiko-txostena egitea” , ez dugu 

informaziorik jaso.

Agintaldia bukatzeko hiru hilabete eskas falta diren honetan, adierazpenaren ekintza batzuk bete ez 

direla ikusirik, horri buruz interpelatu genuen Lurralde Garapen eta Planifikazio Batzordearen 

otsaileko bileran. Batzordean zinegotzi ordezkariak Udal Gobernua egiten ari omen denari buruzko 

azalpenak eman zizkigun, baina inongo momentutan ez zion aipamenik egin Larrialdi Klimatikoaren 

Adierazpenari lotutako ekintza proposamenari, eta ez zuen esan zein ekintza beteko diren ezta noiz 

egiteko asmoa duten ere. Adierazpena publiko egin eta hiru urte geroago, ordea, argi dago hainbeste

goraipatutako bide-orria paper errea besterik ez dela.

Gure aldetik, ezinbestekoa ikusten dugu, klima aldaketaren aurkako neurriak ezartzeko orduan, orain 

arte adierazitakoak betetzea, ezinbestean, alde bakarrez ez egitea eta horiei jarraipena emateko 

sarea eta mahai politikoa eratzea. Areago, larrialdi ekologiko-klimatikoaren eta energia-krisiaren 

testuinguru historikoan, Donostia ezin da salbu geratu eta neurriak hartzen hasi behar dugu.

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

1.  Donostiako  Udalbatzak  hertsiki  eskatzen  dio Udal  Gobernuari  Larrialdi  Klimatikoaren

Adierazpenari lotutako ekintza proposamenean ezarritakoa bete dezala.

2.  Donostiako  Udalbatzak  hertsiki  eskatzen  dio  Udal  Gobernuari  Larrialdi  Klimatikoaren

Adierazpenari lotutako ekintza proposamenean ezarritakoa betetzeko kronograma egin eta

publiko egin dezala.

3.  Donostiako  Udalbatzak  hertsiki  eskatzen  dio  Udal  Gobernuari  Larrialdi  Klimatikoaren

Adierazpenari lotutako ekintza proposamena hiriko eragileekin partekatu dezala.

Donostian, 2023ko otsailaren 17an 

Garbiñe Alkiza Lopez de Samaniego
EH BILDU udal taldeko zinegotzia

